
çox qabarıq olduğunu görəcəyik (12, 42). Füzuli əsərlərində həyatını var-dövlət toplamağa sərf edən 
həməsrlərini əbədi həyatı fani dünyaya dəyişməməyə çağırır. Şair kimsəyə qalmayan bu dünyanı 
tutub, hər şeyi unudan insana “tutaq ki” misalı ilə müraciət edir. Varsayımlar sıralanır və dünyada 
əbədi olmayan insan sanki aynada öz əksini görür. 

 
Tilsimi-gənc üçün min ismi-əzəm yad tutdun, tut! 
Tilsimi sındırıb, gənci töküb, ismi unutdun, tut! (4, 38) 
 
Yaşadığı cəmiyyətdə bu qism insanların çoxluğu şairi narahat edən məsələlərdən olmuşdur. 

Füzuli yaşadığı cəmiyyətdəki zümrələri bir-birindən əmək fəaliyyətinə, xalqa verdikləri faydalara 
görə fərqləndirir. Onun zümrələr haqqındakı fikirlərini belə qruplaşdırmaq olar: 1. Cəmiyyətdə 
zehni əməklə məşğul olan insanlar – sənət əsəri yaradanlar; dünyəvi və dini elmlərlə məşğul olan 
alim və ruhanilər; 2. Şahlar, feodallar və onların ətrafında olan məmurlar, əyanlar və şah ordusunun 
sərkərdələri; 3. tacirlər; 4. əkinçilər, yəni kəndlilər; 5. sənətkarlar (9, 34). 

“Ənisül-qəlb” qəsidəsində Füzuli ictimai görüşlərini, sosial məsələlərə münasibətini bədii 
şəkildə ifadə etmişdir. Bu əsərdə də zalım hökmdar, nadan təbib, cahil cəmiyyət, riyakar zahid, 
həris, tamahkar insanlar Füzuli qələmində öz real simalarını göstərirlər. 

 
Olarsa şah zalim, xəlq xoş görməz aləmdə, 
Xilas olmaz bəladən bir qoyun, qurd olsa çobani (3, 265). 
 
İnsaflı, elm və ədəb sahibi, xalqın rifahına xidmət edən hökmdar Füzulinin ən böyük idealı idi. 

Şairin sənət dünyası yüksək ideallara xidmət məqsədi daşıyırdı (1,168). Şair bu qəsidəsində 
hikmətamiz fikirlərini atalar sözləri və xalq deyimləri ilə süsləmişdir. “Dünyada iki insan doymaz: 
biri elm istəyən, digəri var-dövlət istəyən” deyimini şair qəsidənin məzmununa uyğun 
dəyərləndirmişdir.  

 
Gözü doymaz hərisin dəhrdə, çünki həris insan 
Olarsa şahi-İran, tutmaq istər mülki-Turani. 
 
Tamahla odlanan bir qəlbin heç vaxt atəşi sönməz, 
Qızıldan ötrü şiddət kəsb edər hər ləhzə böhrani (3, 265). 
 
“Ənisül-qəlb” Füzulinin həyat və kainata baxışlarının, həyat fəlsəfəsi və əxlaq nəzəriyyəsinin 

ensiklopediyasıdır. Həmin əsərdə tərənnüm olunan ictimai ideallar, hiss və duyğular şairin başqa 
əsərləri üçün də səciyyəvidir. “Ənisül-qəlb”dəki ictimai motivlər Füzulinin yaradıcılığında geniş 
yer tutur (6, 176). 

Şair ibrətamiz nümunələrə müraciət edərək, Davud, Xızır, Əflatun, Loğman, Kəsra, Rüstəm Zal, 
Firon, Musa, Nəmrud, Süleyman, Yusif, Nuh, Rizvan, Salman, Məsiha kimi dini, əfsanəvi 
obrazaları yada salıb fikrini dolğunlaşdırır. 

 
Çıxarsa qarşına hər şey onu iynə kimi dəl, keç 
Ki, iynə saxlamış yoldan göyə qalxan Məsihanı (3, 266). 
 
Füzuli bu beytində dünya malına bağlanmamağın, hər şeydən keçməyin vacibliyini bir daha İsa 

Peyğəmbərin misalında eyham edir. Hz. İsanın göyə çıxarkən yaxasında, dünya malından bir iynə 
olduğu, bu səbəbdən də göyün dördüncü qatında qaldığı söylənmişdir (10, 541). 

 Dünya malından kiçik bir iynəni belə özü ilə apara bilməyəcəyini, əksinə, belə kiçik səbəblərdən 
dolayı haqq dünyasını itirəcəyini şair oxucusununu gözləri qarşısında canlandırır. Fani insanı – 
həyatını maddi dünyanın nemətlərinə sahib olmaqda keçirən bəşəriyyəti Füzuli, dünya malından 
təsadüf olaraq yalnız bir iynəsi olan İsanın yetişdiyi məqama belə vara bilməyəcəyindən xəbərdar 
etmək istəyir.  

Tikər eyvani Kəsra, qaldırar Keyvanə, bilməz ki,  
Onun hər kərpici təmsil edər bir başqa Kəsrani (3, 267). 
 

Şair özündən əvvəlki ədəbiyyatda, xüsusilə də Ömər Xəyyam və Məhsəti Gəncəvi 
yaradıcılığında qabarıq şəkildə təsvir edilən bir fikri vurğulayır: Torpaqdan yaranan insan torpağa 
dönəcəkdir. Bir rübaisində şair bənzər fikri bir başqa məqsədlə işlədir: 

 

Məcnun oda yandı şöleyi-ah ilə pak, 
Vamiq suya batdı, eşqdən oldu həlak, 
 
Fərhad həvəs ilə yelə verdi ömrün, 
Xak oldular onlar, mənəm imdi ol xak (4, 313). 
 
Füzuli yaradıcılığında dini, əfsanəvi obrazların işlədilməsi fikrin obrazlı ifadəsinə və məzmunun 

dolğunluğuna xidmət edir. Ədalətli hökmdar kimi Füzuli yaradıcılığında Hz. Süleyman obrazının 
təqdim olunduğunu görürük. Sultan Süleyman Qanuniyə yazdığı bir qəsidəsində Füzuli, Sultan 
Süleymanı Süleyman Peyğəmbərlə müqayisə edir. Dünya yaranandan iki adil Süleymanın mövcud 
olması fikrini şair “Süleymana qalmayan dünya” fikri kontekstində incə bir şəkildə ifadə edir. 

Aləmin vəsfin Süleyman mülki derlərsə nola, 
Çün Süleymandan Süleymana qalıbdır yadigar (4, 361). 
 

İnsana xas olan müsbət və mənfi keyfiyyətlərin, xasiyyətlərin təsvirinə Füzulinin əsərlərində tez-
tez rast gəlirik. Dünya malına hərislik, içkiyə aludəlik, zülmkarlıq, ədalətsizlik, şöhrətpərəstlik, 
rüşvətxorluq və s. şairin təsvir etdiyi mənfi keyfiyyətlərin az bir qismidir. Füzuli insanların 
eyblərinə, qüsurlarına pərdə çəkməyi, onları müzakirə obyekti etməməyi bir qitəsində belə tövsiyə 
edir: 

Pərdə çək eybinə zülmət kimi xalqın daim, 
Gər dilərsən ki, nəsib ola sənə abi-həyat (4, 283). 
 
Füzuli həyatını dünya malına, fani zövqlərə bağlayanları qınayır, yaşadığı dövrdə özünə müvafiq 

bir həmsöhbət tapa bilmədiyini yazır: 
 

Yox dəhrdə bir müvafiqi-təb hərif 
Kim, söhbəti dilgüşa ola, təbi zərif. 
 

Fəryad ki, nacins müsahiblər ilə, 
Bifaidə zaye oldu övqati-şərif (4, 311). 
 
Şair öz dövründə anlaşılmadığından şikayətlənir. Cahil cəmiyyət fəzilət əhli ilə aşina 

olmadığından, şair həmfikir, həmsöhbət, həmdərd tapa bilmir. Bəlkə də öz dövründə anlaşılmamaq, 
qəbul edilməmək dahilərin qismətidir?! 

 
Dust bipərva, fələk birəhm, dövran bisükun, 
Dərd çox, həmdərd yox, düşmən qəvi, tale zəbun (4, 162). 
 
Şairin bu qəzəli başdan-başa şikayət, başdan-başa etirazdır. Bu qəzəldə Füzuli dövran ilə özü 

arasındakı əksliyin bədii təzadlarla sənətkaranə təsvirinə nail olmuşdur.Füzulinin əsərlərində zülm, 
ədalətsizlik, özbaşınalıq, rüşvətxorluq və s. bu kimi mənfi keyfiyyətlər müəyyən xassələri ilə əks 
olunur. Burada Füzuli, zülm, ədalətsizlik kimi anlayışları ikili mənada işlədir: sevgilinin zülm, 
ədalətsizlik etməsi və sosial zülm, ədalətsizlik. Divan ədəbiyyatının məzmununa uyğun olaraq, 
aşiqə zülm edən, ona ədalətsiz davranan sevgili obrazı Füzuli əsərlərində daha tez-tez nəzərə çarpır. 

Ey məh, mənimlə dustlərim düşmən eylədin, 
Düşmən həm eyləməz bu işi kim, sən eylədin (4, 181) 

Lakin Füzulinin əsərlərində zülm və ədalətsizliyin ictimai məzmunu ilə də işləndiyini görürük. 
Bu məzmun şairin qəsidə, qitə və rübailərində daha tez-tez diqqət çəkir. “Salam verdim, rüşvət 
deyildir deyə almadılar” deyən Füzuli yaşadığı dövrdə cəmiyyətin rüşvətə öyrəşdiyinə, adət etdiyinə 
işarə edir. Rüşvətxorluğun açıq-aşkar bir şəkil aldığını şairin “Şikayətnamə”sindən öyrənirik. “Vəqf 
malını aqçamız ilə satın almışıq, bizə halaldır” deyən məmurlara Füzuli deyəsi bir söz tapmır, tutarlı 
bir cavab verə bilmir. Heç kimdən çəkinmədən rüşvətxorluqları ilə öyünən, özlərini haqlı görən 
məmurlardan, hakim dairələrdən əlini üzən şair əsərin sonunda şikayətini taleyinə yönəldir, ondan 
şikayətlənir: 

Sərvəra, gərdişi-sipehri-kəbud 
Daim olmaz müvafiqi-məqsud. 
Bağlamaz hər şükufə meyveyi-tər, 
Əksəri bitdiyi yerində itər. 
Gərçi ənduhü mehnətim çoxdur, 
Heç kimdən şikayətim yoxdur. 
Taleimdir mənə cəfa gətirən, 
Hər bir anında mən bəla gətirən. 
Yoxsa dərgahi-padişahi-zəman 
Lütfə mənbə durur, mürüvvətə kan. 
Var ümidim kim, ol büləndməqam 
Ola payəndə ta zəmani-qiyam. 
Sərfəraz ola cümlə əyani, 
Bitəzəlzül cəmii-ərkani (2, 300). 

 
Füzulinin əsərlərində Nizami Gəncəvi yaradıcılığındaki adil hökmdar konsepsiyasına bütöv 

olaraq rastlamırıq. Füzulinin bir sıra əsərlərində adil hökmdar idealı təbliğ olunsa da, bu konsepsiya 
Nizamı Gəncəvi yaradiciliğindakı vüsətinə çata bilmir. Füzuli eşq şairidir. İctimai, sosial ideallar 
onun yaradıcılığının əsas leytmotivi deyildir. Şair əsərlərində yeri gəldikcə sosial bir məsələni əks 
etdirməyə çalışır. Bu, şairin ictimai həyata laqeyd münasibətindən irəli gəlmir. Şairin təbi, 
yaradıcılığının xarakteri və məzmunu ona ilahi eşqi tərənnüm etməsini diqtə edir. 

 

Eşq imiş hər nə var aləmdə, 
Elm bir qiylü qal imiş ancaq (4, 286) 
 
-deyir Füzuli. Mövzu baxımından Füzuli yaradıcılığını qollu-budaqlı nəhəng bir ağaca 

bənzətsək, onun kökü, özəyi, gövdəsi eşq, kənar budaqları isə qələmə aldığı digər mövzular olardı.  
Füzuli yaradıcılığında sosial ədalət mövzusu ədalətsizlik, zəmanədən şikayət kimi formalarda da 

öz əksini tapmışdır. Fələkdən, dövrandan şikayət divan ədəbiyyatında çox işlənən priyomlardan biri 
olsa da, Füzulinin əsərlərində zəmanədən şikayət həm formal əlmət, ədəbi priyom kimi, həm də 
həqiqi məzmununa uyğun olaraq, taledən, zəmanədən, insanlardan, ümumilikdə cəmiyyətdən 
şikayət kimi öz ifadəsini tapır. Bir tərcibəndində şair qəlbinə eşq atəşi düşən aşiqin dilindən bütün 
dərdlərini dövranın günahına yazır, taleyindən şikayətlənir: 

 

Qoymadı dövrani-çərx öz halimə xürrəm məni, 
Şad ikən aləmdə çərx etdi əsiri-ğəm məni (4, 243). 
 
Qəsidələrindən birində Füzuli ədalətli hakimin sifətlərini sadalayır, ideal hökmdar arzularını belə 

dilə gətirir: 
 
Hakim oldur ki, müvafiq ola hökmünə qədər, 
Hakim oldur ki, mütabiq ola əmrinə qəza. 
 
Hakim oldur ki, onun olmaya zatında təmə, 
Hakim oldur ki, onun olmaya felində riya. 

Şəmdən görsə ki, pərvanəyə bir zülm yetər 
Kəsə başın, deməyə zaye olur nəfi-ziya (4, 422). 
 
Şairin qənaətinə görə, ədalətsiz hakimin verdiyi hökmlərin xətalı olması xalqın həyatına bais 

olacaqdır. Elin dərdindən xəbərdar olub, xalqın rifahı üçün çalışan hakimə Füzuli rəhmət oxuyur. 
Şair bu qəsidəsindəki ədalətli hökmdar idealı ilə Nizami Gəncəvi idealizminə yaxındır. Hakimin 
ədaləti pərvanəyə şamdan zərər gəlməsinə imkan verməyəcək qədər çox olmalıdır.  

Tədqiqatçi A.Koçin bir məqaləsində yazır: “Füzuliyə görə, bir saat ədalət yüz il ibadətdən 
üstündür. Füzuli, “Bir günlük ədalət, qırx illik ibadət kimidir” hədisinin, qaynağını təsbit edə 
bilmədiyimiz fərqli bir rəvayətinə təlmih etmişdir” (7, 16). 

 
Bir vərə əhli əgər qılsa ibadət yüz il, 
Saəti-ədlicə verməz əsəri-qürbi-Xuda (4, 422). 
 
Bu hədis Azərbaycanda fərqli deyim kimi xalq arasında yayılmışdır: “Alimin bir saatlıq elmi 

altımış il ibadətə bərabərdir”.  
Füzulinin yaradıcılığı həm məzmun, həm ideya, həm də janr etibarilə geniş və çoxtərəflidir. 

Şairin əsərləri eyni zamanda XIV əsr Bağdad mühitində ictimai-fəlsəfi fikrinin tarixini öyrənmək 
üçün böyük əhəmiyyətə malikdir. Çünki XVI əsr cəmiyyətinin ictimai əlaqələri və şüuru, dövrün 
fəlsəfi-əxlaqi görüşləri, xalq kütlələrinin həyat şəraiti Füzulinin əsərlərində müəyyən dərəcədə öz 
əksini tapmışdir. Bütün ömrünü elmə və şeirə sərf edən bu alim və mütəfəkkir şair yalnız elmi, 
fəlsəfi əsərlərində deyil, lirikasında da tarixi dövrün ictimai meyllərini, əsrin ən mühüm fəlsəfi 
məsələlərini əks etdirmişdir. Füzuli lirikasında müasir feodal cəmiyyətinin əsas nöqsanları, şairin 
hakim ictimai zümrələrə tənqidi münasibəti, yoxsul və zəhmətkeş insanlara böyük rəğbəti mənalı, 
dolğun, bədii surətlərlə əks olunmuşdur (8, 216). Füzulinin əsərlərində cəmiyyət, təhsil və sosial 
ədalət məsələləri eşq fəlsəfəsi fonunda nisbətən sönük qalsa da, ayrılıqda şairin, bu problematik 
məsələlərin bədii tərənnümünə parlaq şəkildə nail olduğunu görə bilərik.   

А.Махмудова 
Поэтическое отражение социальных вопросов в творчестве Фузули 

Резюме 
 

Творчество Фузули обширно и разносторонне как по содержанию, так и по идеям и 
жанрам. Произведения поэта также имеют большое значение при изучении истории 
общественно-философской мысли в Багдаде в XVI веке. Потому что общественные 
отношения и сознание общества XVI века, философско-нравственные взгляды того времени, 
условия жизни масс в определенной степени отражены в произведениях Фузули. Фузули 
отразил социальные тенденция исторического периода, важнейшие философские проблемы 
века не только в своих научных, философских трудах, но и в лирических трудах. 

Фузули жил в период, когда Багдад многократно претерпел смену власти. Поэт описывает 
трудности своего времени и несправедливости в обществе поэтическим языком. Временами 
в своей поэзии поэт поднимает голос протеста, как человек и как поэт он не хотел мириться с 
социальным неравенством и социальной несправедливостью. Предмет социальной 
справедливости в творчестве Фузули выражается также в виде выказывания 
несправедливости, жалобы того времени.В нашей статье мы постараемся найти ответы на 
некоторые вопросы связанные с этой темой. В том числе, как социальная среда отражается в 
работах Фузули, роль социальной справедливости в творчестве Фузули, влияние социальной 
справедливости на формирование мировоззрения Фузули и т. д. 

 
Ключевые слова: Фузули, Багдад, социальная жизнь, общество, социальная справед-

ливость 
A.Mahmudova 

 
The poetic reflections of social issues in  Fuzuli's works 

 
Summary 

 
Creativity Fuzuli extensively and diversified both in content, in ideas and genres. Works of the 

poet are also of great importance when studying the history of social and philosophical thought in 
Baghdad in the XVI century. Because social relations and the consciousness of the society of the 
XVI century, philosophical and moral views of the time, the living conditions of the masses are to a 
certain extent reflected in the works of Fuzuli. Fuzuli reflected the social tendency of the historical 
period, the most important philosophical problems of the century, not only in his scientific, 
philosophical works, but also in his lyrical works. 

The time that Fuzuli lived coincided to undergoing to the change of authority of Baghdad repeatedly. 
Fuzuli was describing in his works the difficulties of time, justnesses happening in the social life with his 
poetical language. Little by little Fuzuli rised his voice of objection, he did not want to be reconciled with 
social inequality and social justness. The subject of social justice in the work of Fuzuli is also expressed in 
the form of the manifestation of injustice, a complaint of that time. 

In our paper we’ll try to find answer to such questions like the place and role of society, education and 
social justice in the Fuzuli's works and how Fuzuli was reflected in his creative works to problems of society, 
and influence of these problems and etc. to forming of the Fuzuli’s world outlook. 

